
1. Am beth mae’r adroddiad yn sôn? 
 
1.1 Mae’r adroddiad yn darparu gwybodaeth ynghylch darpariaeth ac argaeledd seibiant 

i drigolion Sir Ddinbych sydd ag anghenion gofal a chymorth, sydd yn ei dro yn 
darparu seibiant i’w Gofalwyr teulu. Mae’r data a ddarperir yn yr adroddiad hwn ar 
gyfer y cyfnod 1 Ebrill 2017 i 31 Mawrth 2018.        

 
2.  Beth yw'r rheswm dros lunio’r adroddiad hwn? 
 
2.1 Mae’r adroddiad wedi'i ysgrifennu mewn ymateb i gais gan Bwyllgor Craffu 

Partneriaethau “i asesu a oes argaeledd digonol ar gyfer darpariaeth seibiant gofal 
nyrsio a phreswyl ar draws Sir Ddinbych er mwyn galluogi’r sawl y gofalir amdanynt i 
dderbyn gofal, ac i alluogi’r gofalwyr i dderbyn cyfnodau o seibiant yn unol â nodau 
Strategaeth Gofalwyr y Cyngor.” 

 
3.  Beth yw’r Argymhellion?  
 
 Bod y Pwyllgor Archwilio yn:  
3.1 ystyried yr adroddiad ac yn darparu sylwadau fel y bo’n briodol mewn perthynas ag 

argaeledd seibiant i gefnogi unigolion sydd ag anghenion cymorth a gofal, a'u 
gofalwyr, o fewn cynnwys deddfwriaeth bresennol a newidiadau demograffeg; a      
 

3.2 parhau i gefnogi a hyrwyddo datblygiad cymorth i Ofalwyr er mwyn i Wasanaeth 
Cefnogaeth Gymunedol Sir Ddinbych (GCG) fodloni ei rwymedigaethau statudol yn 
ymwneud â Gofalwyr, ac i gefnogi’r Cyngor wrth ddarparu ei flaenoriaeth 
gorfforaethol o ddatblygu cymunedau cryf.  

 
4. Manylion yr Adroddiad 
 
4.1 Cwmpas yr Adroddiad:   
4.1.1 Mae’r adroddiad hwn yn canolbwyntio ar ddarpariaeth seibiant i oedolion 18 oed a 

throsodd sydd ag anghenion gofal a chymorth, ac mae hefyd yn cefnogi Gofalwyr.  
Mae’n cynnwys darpariaeth i bobl hŷn ac oedolion gydag anghenion cymhleth gan 
gynnwys anableddau dysgu.  Er mwyn darparu darlun mwy cyflawn o’r ddarpariaeth 
seibiant sy’n cefnogi Gofalwyr, mae'r adroddiad yn cynnwys gwybodaeth am gyfleoedd 
i gael seibiant yn ystod y dydd, yn ogystal â chyfnodau hirach o seibiant mewn 
lleoliadau preswyl a gofal nyrsio.   



 
4.1.2 Nid yw’n cynnwys gwybodaeth am ddarpariaeth seibiant i unigolion sydd ag 

anghenion gofal nyrsio wedi’u hariannu’n llawn gan y Bwrdd Iechyd am nad oes 
gennym fynediad at y data hwn yn yr achosion hyn, mae gan y gwasanaeth iechyd 
ddyletswydd i fodloni anghenion y sawl sy’n derbyn gofal gan gynnwys seibiant yn 
absenoldeb y gofalwr.    

 
4.2 Diffiniad Seibiant:   
4.2.1 Mae gofal seibiant yn rhan o’r cymorth cyffredinol y gall teuluoedd fod ei angen i 

gadw'r aelod o’u teulu sydd ag anghenion gofal a chymorth yn eu cartref. Mae’r gair 
“seibiant” yn golygu cymryd egwyl oddi wrth heriau dyddiol gofalu. Gellir ei drefnu am 
ychydig oriau neu am gyhyd â phythefnos. Gall gofal seibiant ddigwydd yn y cartref 
neu mewn lleoliad arall dros dro. Gall Seibiant ddigwydd yn rheolaidd neu o bryd i’w 
gilydd. [Polisi Rhanbarthol Gogledd Cymru mewn Perthynas â Seibiant a Gofal 
Tymor Byr fel Rhan o Ofal a Chymorth wedi’i Gefnogi Gorffennaf 2018]     

 
4.2.2 Gellir adnabod yr angen am seibiant drwy asesu’r sawl sydd ag anghenion gofal a 

chymorth neu drwy gwblhau asesiad o’r gofalwr.  Mae seibiant yn rhan o Gynllun 
Gofal a Chymorth Integredig y sawl sy’n derbyn y gofal, codir tâl am y gwasanaeth 
hwn, ond gellir adnabod yr angen drwy asesu’r Gofalwr.  Fodd bynnag, mae’r 
ddarpariaeth ‘gwasanaeth gwarchod’ yn wasanaeth statudol rhad ac am ddim i’r 
Gofalwr, a chaiff ei ddarparu yn dilyn Asesiad Gofalwr.  

 
4.3 Cefndir a Chynnwys:   
4.3.1 Mae Deddf Gwasanaethau Cymdeithasol a Llesiant 2014 (Cymru) yn rhoi cyfrifoldeb 

ar unigolion ac Awdurdodau Lleol i fodloni anghenion a chyflawni canlyniadau.  Yn y 
cyd-destun hwn, dim ond os na ellir ei fodloni mewn unrhyw ffordd arall y mae angen 
yn gymwys i gael ei fodloni trwy Gynllun Gofal a Chymorth a Reolir gan yr Awdurdod 
Lleol.  Mae hyn yn cynnwys gallu unigolion i ddefnyddio eu hadnoddau personol, gan 
gynnwys adnoddau ariannol, teulu sy’n fodlon helpu a rhwydweithiau cymdeithasol a 
gwasanaethau/gweithgareddau hygyrch sydd ar gael o fewn eu cymuned. 

 
4.3.2 Mae’r Ddeddf felly yn gofyn am newid mewn diwylliant sy'n darparu mwy o ffocws ar 

hybu cadernid, annibyniaeth, hunanofal a chymorth yn y gymuned. Mae’n newid y 
ffordd mae gwasanaethau cymdeithasol yn asesu’r angen am gymorth, a’r ffordd y 
caiff y cymorth ei ddarparu, gyda mwy o bwyslais ar hybu annibyniaeth bobl i roi llais 
a rheolaeth gryfach iddynt.    

4.4 Dull Sir Ddinbych:   
4.4.1 Sicrhau bod y cyngor yn bodloni gofynion y Ddeddf ac yn croesawu ei ethos. Mae Sir 

Ddinbych wedi cyflwyno dull yn seiliedig ar asedau i gefnogi trigolion, gan gynnwys 
Gofalwyr. Er mwyn cefnogi’r dull hwn, mae ymarferwyr yn defnyddio’r olwyn adnoddau 
(Atodiad 1) i’w helpu i adnabod cryfderau a sgiliau trigolion, cymorth gan ffrindiau, 
teulu, eu cymuned a’r trydydd sector. Mae Gwasanaethau Cymorth Cymunedol (Sir 
Ddinbych) hefyd yn symud i ffwrdd o fathau traddodiadol o ddarpariaeth seibiant ac yn 
gobeithio comisiynu cyfleoedd seibiant mwy creadigol a newydd sy’n bodloni 
canlyniadau'r unigolyn yn well. Mae’r dull hwn hefyd yn cefnogi nod y Cyngor i 
ddatblygu cymunedau cryf gan sicrhau bod ‘pobl yn gallu byw yn eu cartrefi yn hirach". 
Mae’r Ddeddf hefyd yn canolbwyntio ar ddefnyddio mwy o Gyllidebau Cymorth i fodloni 
anghenion unigolion a darparu mwy o ddewis a hyblygrwydd i’r sawl sy’n derbyn y 
gofal a’u Gofalwr, a dyma nawr yw’r sefyllfa ddiofyn i Wasanaethau Cymorth 



Cymunedol.   Mae pamffled diweddar (Atodiad 2) yn darparu mwy o fanylion ynghylch 
meini prawf a phwrpas y cyllidebau cymorth.   

 
4.5 Heriau Demograffeg a Chomisiynu   
4.5.1 Mae Asesiad Poblogaeth Gogledd Cymru 2016 yn darparu dadansoddiad cyflawn o 

argoelion a galw’r dyfodol ar gyfer gwasanaethau yn ymwneud â thrigolion sydd 
angen cymorth gofal iechyd a chymdeithasol, a gofalwyr sydd angen cymorth.  Mae’r 
asesiad llawn ar gael ar-lein: https://www.northwalescollaborative.wales/north-
wales-population-assessment/regional-plan/.  Amcangyfrifir y bydd nifer y bobl 
hŷn ar draws Gogledd Cymru yn cynyddu dros y blynyddoedd nesaf.  Yn ogystal â 
hynny, mae nifer y bobl sydd ag anableddau dysgu a nam corfforol a synhwyrol yn 
cynyddu.  Mae hyn yn debygol o arwain at fwy o bobl yn darparu gofal di-dâl ac yn 
darparu gofal am amser hirach.   

4.5.2 Mae hyn yn creu heriau sylweddol     Bydd rhaid i gomisiynwyr a darparwyr gynnig 
cymorth hyblyg i alluogi pobl i; fod yn annibynnol, adnabod eu datrysiadau eu hunain 
drwy ddefnyddio asedau cymunedol a phersonol; cynllunio ar gyfer anghenion gofal y 
dyfodol; a chyflawni eu canlyniadau lles a phersonol eu hunan.  Fodd bynnag, er ei 
bod yn bosibl y gall y dull seiliedig ar asedau a’r defnydd o’r olwyn adnoddau leihau’r 
galw am wasanaethau statudol, mae'n debygol y bydd hyn yn cael ei wrthbwyso gan 
newidiadau demograffeg.  

4.5.3 Mewn ymateb i ganfyddiadau’r asesiad, mae Cynllun Rhanbarthol Gogledd Cymru 
2018 yn nodi blaenoriaethau ar gyfer y Bwrdd Partneriaeth Rhanbarthol ynghylch 
anghenion iechyd a chymdeithasol y boblogaeth.  Mae grwpiau blaenoriaeth yn 
cynnwys pobl hŷn, rheiny sy’n byw â dementia, anableddau dysgu a chyflyrau iechyd 
meddwl.  Mae camau blaenoriaeth mewn perthynas â Gofalwyr yn cydnabod y gellir 
gwella cefnogaeth i ofalwyr drwy fodloni gofynion y sawl sy'n derbyn y gofal yn well. 
Mae’r prif gamau gweithredu yn canolbwyntio ar integreiddio gwasanaethau ar draws 
y rhanbarth yn well, a'r angen i gynnal marchnad gynaliadwy ar draws Gogledd 
Cymru.    

 
4.6 Darpariaeth Presennol Seibiant:     
4.6.1 Mae modelau cyfredol seibiant yn Sir Ddinbych yn gyfuniad o ddarpariaeth 

draddodiadol yn ogystal â darpariaeth fwy creadigol a newydd i fodloni canlyniadau 
unigolion.   Mae Atodiad 3 yn darparu gwybodaeth am wahanol fodelau o seibiant sy'n 
cael eu comisiynu ar hyn o bryd gan yr awdurdodau. Mae hefyd yn darparu data am 
ddarpariaeth seibiant yn ystod 2017/18. Yn enwedig i oedolion gydag anableddau 
dysgu ac oedolion iau gydag anghenion cymorth cymhleth, nid yw cartrefi gofal 
traddodiadol yn ddewis a ffafrir ar gyfer seibiant.    Maent yn fwy costus na mathau 
eraill o seibiant ac yn aml iawn yn opsiwn a reoleiddir.   

4.6.2   Gall y sawl sy’n derbyn y gofal a’r Gofalwr dderbyn cyfuniad o seibiant dros nos ac yn 
ystod y dydd, yn dibynnu ar angen yr unigolyn.  Er enghraifft, gallant fod yn derbyn 
cyfuniad o 'wasanaeth gwarchod’ wythnosol a chyfnodau achlysurol o seibiant mewn 
lleoliad preswyl.  

4.6.3 Tra bod trigolion a Gofalwyr yn gallu defnyddio cyllidebau cymorth i ariannu 
gwasanaethau a gomisiynir gan yr awdurdodau lleol, maent hefyd yn eu defnyddio i 
ariannu eu datrysiadau newydd eu hunan i seibiant.   Mae Atodiad 4 yn darparu 
enghreifftiau o sut mae ymarferwyr yn gweithio gydag unigolion a'u Gofalwyr i ddod o 
hyd i ffyrdd mwy creadigol o ddefnyddio eu cyllidebau cymorth i ariannu cyfleoedd am 
seibiant a bodloni eu canlyniadau eu hunain.    

4.6.4 Mae seibiant hefyd ar gael gan sefydliadau Trydydd Sector, ac ymddiriedolaethau 
elusennol lleol a chenedlaethol.   Er enghraifft, mae NEWCIS wedi cydweithio â Thai 

https://www.northwalescollaborative.wales/north-wales-population-assessment/regional-plan/

Gofal Ychwanegol Sir Ddinbych yn ddiweddar er mwyn darparu gwyliau byr yn Llys 
Awelon.     Maent hefyd yn ariannu gwyliau mewn gwesty i’r gofalwr a’r sawl sy'n derbyn 
y gofal drwy eu Prosiect Loteri.   Yn lleol, mae’r elusen Men’s Convalescent Institution 
yn Y Rhyl yn darparu arian ar gyfer gwyliau, ac mae cefnogaeth ar gael ar gyfer 
seibiant gan elusennau megis y SSAFA (elusen y Lluoedd Arfog), a’r Ymddiriedolaeth 
Gofalwyr.   

 
4.7 Argaeledd gwlâu Cartrefi Gofal a Phreswyl yn Sir Ddinbych 
4.7.1 Mae hon yn farchnad gystadleuol tu hwnt, nid yw’r awdurdodau yn prynu gwlâu yn 

arbennig ar gyfer seibiant oherwydd ni allant fod yn sicr y byddant yn cael eu defnyddio.  
Mae'n well gan unigolion a theuluoedd ddefnyddio lleoliad o’u dewis nhw, ac ar y cyfan, 
mae teuluoedd yn trefnu â’r cartref eu hunain. Mae Atodiad 5 yn darparu data am y 
nifer o wlâu mewn cartrefi gofal a phreswyl yn Sir Ddinbych ar ddiwedd mis Mawrth 
2018. Er bod gwlâu ar gael, mae bylchau yn y ddarpariaeth benodol ar gyfer nifer 
fechan o unigolion sydd ag anghenion iechyd a gofal cymdeithasol gymhleth.  Rhaid 
i’w hanghenion seibiant gael eu hariannu ar y cyd gydag iechyd a’u darparu mewn 
lleoliad arbenigol, ar hyn o bryd, nid oes llawer o ddarpariaeth ar gyfer hyn yn y sir.  

 
4.8 Crynodeb 
4.8.1 Mae deddfwriaeth bresennol yn ei gwneud hi’n ofynnol i fodloni anghenion annibynnol 

trigolion ac osgoi darparu gwasanaethau traddodiadol, er hynny, mae'r rhain dal ar 
gael ac yn ddewis ffafriol i nifer o unigolion.  Mae’r gwasanaeth yn cydnabod gwerth y 
cynllun Rhannu Bywydau yn arbennig, ac er bod y ddarpariaeth hon yn gyfyngedig ar 
hyn o bryd oherwydd nifer y Gofalwyr Rhannu Bywydau sydd ar gael, mae gwaith yn 
mynd rhagddo i ddatblygu ac ymestyn y ddarpariaeth.  Yn ogystal â hyn, fodd bynnag, 
fel y gwelir yn yr enghreifftiau yn Atodiad 4, mae ystod eang o ffyrdd y gellir darparu 
seibiant, ac wrth ystyried mwy o ddatrysiadau creadigol  mae’n bwysig ein bod yn 
cymryd anghenion y sawl sy’n derbyn y gofal a’r cymorth i ystyriaeth, yn ogystal ag 
anghenion y Gofalwr.   

4.8.2 Bydd darpariaeth Cynllun Rhanbarthol Gogledd Cymru hefyd yn allweddol wrth 
ganolbwyntio ar integriad gwasanaethau ar draws y rhanbarth, a’r angen i gynnal 
marchnad iechyd a gofal cymdeithasol cynaliadwy ar draws Gogledd Cymru.      

4.8.3 Strategaeth Gofalwyr Gogledd Cymru 2018. Fel y crybwyllwyd eisoes, mae 
Gofalwyr yn flaenoriaeth i'r Bwrdd Partneriaeth Rhanbarthol ac fe luniwyd y 
Strategaeth Gofalwyr Rhanbarthol mewn ymateb i ganfyddiadau Asesiad Poblogaeth 
Gogledd Cymru.   Mae’r Strategaeth ar hyn o bryd yn aros am gymeradwyaeth gan y 
Grŵp Arwain Rhanbarthol.  Caiff Cynllun Gweithredu Gofalwyr Sir Ddinbych ei 
ddatblygu mewn ymateb i'r strategaeth ranbarthol, ac mewn cyd-destun â dull 
corfforaethol yr awdurdod i gefnogi Gofalwyr.           

 
5. Sut mae'r penderfyniad yn cyfrannu at y Blaenoriaethau Corfforaethol? 
 

Nid oes angen penderfyniad mewn perthynas â gwasanaethau a darpariaeth gyfredol 
yn yr adroddiad hwn.  Gobeithir, fodd bynnag, bod cynnwys yr adroddiad hwn yn 
cyflwyno sut mae dulliau comisiynu ac arferion cyfredol yn cefnogi blaenoriaeth 
gorfforaethol y Cyngor mewn perthynas â Chymunedau Cryf.   

 
6. Beth fydd cost hyn a beth fydd ei effaith ar wasanaethau eraill? 
 

Nid yw’r adroddiad hwn yn canolbwyntio ar ddatblygiad gwasanaethau penodol.   
  



7. Beth yw prif gasgliadau’r Asesiad o’r Effaith ar Les?  
 

Amherthnasol.  
 

8. Pa ymgynghoriadau a gynhaliwyd gyda’r Pwyllgorau Craffu ac eraill? 
 

Nid oedd angen ymgynghori â phwyllgorau Craffu, swyddogion na chyrff/grwpiau 
allanol er mwyn llunio’r adroddiad hwn.  

 
9. Datganiad y Prif Swyddog Cyllid 
 

Nid oes angen datganiad gan y Prif Swyddog Cyllid ar gyfer yr adroddiad hwn.   
 
10. Pa risgiau sydd ac a oes unrhyw beth y gallwn ei wneud i'w lleihau? 
 

Bydd darpariaeth barhaus o seibiant yn dibynnu’n fawr ar weithio mewn partneriaeth a 
chomisiynu amrywiaeth o wasanaethau sy’n gallu bodloni anghenion unigolion, yn 
ogystal â chysylltiad da gydag ymarferwyr i helpu trigolion ddod o hyd i ddatrysiadau 
i'w anghenion gofal cymdeithasol eu hunain.    

 
11. Pŵer i wneud y Penderfyniad 
 

Mae pwerau’r Pwyllgor Archwilio mewn perthynas â’r mater hwn wedi’u pennu yn 
Adran 21 Deddf Llywodraeth Leol 2000 ac Adran 7 Cyfansoddiad y Cyngor.    

 
Atodiadau:   
Atodiad 1: Olwyn Adnoddau Sir Ddinbych,  
Atodiad 2: Pamffled Cyllidebau Cymorth,  
Atodiad 3: Modelau a Darpariaeth Gofal Seibiant Wedi'u Comisiynu gan Sir Ddinbych  
Atodiad 4: Enghreifftiau o Ddefnydd Creadigol o Gyllidebau Cymorth ar gyfer Gofal 

Seibiant,  
Atodiad 5: Argaeledd Gwlâu Cartrefi Gofal a Phreswyl yn Sir Ddinbych Mawrth 18 


